17 декабря́ 2017 го́да. Неде́ля 28 по Пятидеся́тнице. Вмц. Варва́ры. Прп. Иоа́нна Дамаскина́. Глас 3.


17 декабря́ 2017 го́да.
Неде́ля 28 по Пятидеся́тнице. Вмц. Варва́ры. Прп. Иоа́нна Дамаскина́. Глас 3.
ВСЕНО́ЩНОЕ БДЕ́НИЕ. КАНОН
Песнь 1:

Канон Воскре́сный, глас 3: 
Хор:

Ирмос:

Во́ды дре́вле/ ма́нием Боже́ственным/ во еди́но со́нмище совокупи́вый/ и раздели́вый мо́ре Изра́ильтеским лю́дем,/ Сей Бог наш/ препросла́влен есть.// Тому́ Еди́ному пои́м, я́ко просла́вися.
Припев:

Сла́ва, Го́споди, свято́му Воскресе́нию Твоему́.
Тропарь:

И́же зе́млю осуди́в,/ престу́пльшему по́том изнести́ плода́ те́рние,/ от те́рния вене́ц из руки́ законопресту́пныя,/ Сей Бог наш, пло́тски прие́мый,// кля́тву разруши́л есть, я́ко просла́вися.
Припев:

Сла́ва, Го́споди, свято́му Воскресе́нию Твоему́.
Тропарь:

Победи́тель и Одоле́тель сме́рти,/ и́же сме́рти убоя́вся, яви́ся:/ стра́стную бо плоть одушевле́нную прие́м,/ Сей Бог наш, и бра́вся с мучи́телем,// вся совоскреси́, я́ко просла́вися.
Припев:

Пресвята́я Богоро́дице, спаси́ нас.
Богородичен:
И́стинную Богоро́дицу вси язы́цы сла́вят Тя, без се́мене ро́ждшую:/ соше́д бо во утро́бу освяще́нную Твою́,/ Сей Бог наш, Е́же по нам осуществова́ся,// Бог же и Челове́к из Тебе́ роди́ся.
Кано́н Богоро́дицы, глас 3: 
Припев:

Пресвята́я Богоро́дице, спаси́ нас.
Тропарь:

Коле́но приклоня́ет вся́ко естество́ небе́сных, Де́во,/ вопло́щшемуся из Тебе́,// со земны́ми же достоле́пно преиспо́дняя, я́ко просла́вися. 
Припев:

Пресвята́я Богоро́дице, спаси́ нас.
Тропарь:

О примире́ний Я́же в Тебе́!/ Благи́х бо незави́стно Пода́тель,/ я́ко Бог Ду́ха Боже́ственнаго пода́вый нам,// плоть от Тебе́, Отрокови́це, прия́т, я́ко просла́вися.
Кано́н великому́ченицы Варва́ры, глас 2:

Припев:

Свята́я великому́ченице Варва́ро, моли́ Бо́га о нас.
Тропарь:

О, Тро́ице Пребоже́ственная Честна́я! Я́же па́че ума́ дарова́ние Твои́м рабо́м подаю́щи, светоно́сную вдохни́ мра́чному моему́ уму́ лучу́, Твою́ похвали́ти му́ченицу Варва́ру приснопа́мятную.
Припев:

Свята́я великому́ченице Варва́ро, моли́ Бо́га о нас.
Тропарь:

Похвале́ний вся́к преде́л вои́стинну превзы́де Твои́х му́ченик сла́ва, Человеколю́бче; но, е́же от ве́ры по си́ле прие́м хвале́ние, возниспосли́, Влады́ко, бога́тно воздая́ние. 

Припев:

Свята́я великому́ченице Варва́ро, моли́ Бо́га о нас.
Тропарь:

От терно́внаго ко́рене израсте́ ши́пок красне́йший, Це́рковь Христо́ву облагово́нстви, и червле́нием страда́ния обагри́вшися кро́вию сла́вная Варва́ра, ю́же досто́йно воспое́м.
Припев:

Пресвята́я Богоро́дице, спаси́ нас.
Богородичен:
Превы́шши яви́лася еси́, Чи́стая, вся́кия тва́ри, ви́димыя же и неви́димыя, Присноде́во: Зижди́теля бо родила́ еси́, я́коже благоволи́ воплоти́тися во утро́бе Твое́й, Его́же со дерзнове́нием моли́ спасти́ пою́щия Тя́.. 

Кано́н преподо́бного Иоа́нна, глас 2:

Припев:

Преподо́бне о́тче Иоа́нне, моли́ Бо́га о нас.
Тропарь:

Твоя́ похвалы́ нача́ти хотя́щу ми́, пода́ждь тво́й ны́не гла́с медото́чный, преподо́бне, и́мже правосла́вную уясни́л еси́ Це́рковь пе́сньми, о́тче Иоа́нне, я́же твою́ почита́ет па́мять. (Дважды)


Сла́ва Отцу́, и Сы́ну, и Свято́му Ду́ху.
Тропа́рь:

Я́ко му́др и остроу́мен судия́, изря́днейше су́щих естество́ смотря́я, нестоя́щих предразсуди́л еси́ ве́чнующая: привре́менными бо измени́л еси́ пребыва́ющая, о́тче Иоа́нне, иде́же тя́ и ны́не Христо́с просла́ви.


И ны́не и при́сно и во ве́ки веко́в, ами́нь.

Богоро́дичен:
Превы́шши яви́лася еси́, Чи́стая, вся́кия тва́ри, ви́димыя же и неви́димыя, Присноде́во: Зижди́теля бо родила́ еси́, я́коже благоволи́ воплоти́тися во утро́бе Твое́й, Его́же со дерзнове́нием моли́ спасти́ пою́щия Тя́.
Катава́сия:

Хор:

Христо́с ражда́ется – сла́вите,/ Христо́с с Небе́с – сря́щите./ Христо́с на земли́ – возноси́теся./ По́йте Го́сподеви, вся земля́,/ и весе́лием воспо́йте, лю́дие,// я́ко просла́вися.
Песнь 3:

Канон Воскре́сный, глас 3: 
Хор:

Ирмос:

И́же от несу́щих вся Приведы́й,/ Сло́вом созида́емая,/ соверша́емая Ду́хом,/ Вседержи́телю Вы́шний,// в любви́ Твое́й утверди́ мене́.
Припев:

Сла́ва, Го́споди, свято́му Воскресе́нию Твоему́.
Тропарь:

Кресто́м Твои́м постыде́ся нечести́вый,/ соде́ла бо я́му, ю́же ископа́, впаде́:/ смире́нных же вознесе́ся, Христе́, рог,// во Твое́м воскресе́нии.
Припев:

Сла́ва, Го́споди, свято́му Воскресе́нию Твоему́.
Тропарь:

Благоче́стия пропове́дание язы́ком,/ я́ко вода́ покры́ моря́, Человеколю́бче:// воскре́с бо от гро́ба, Тро́ический откры́л еси́ свет.
Припев:

Пресвята́я Богоро́дице, спаси́ нас.
Богородичен:
Пресла́вная глаго́лана бы́ша о Тебе́,/ Гра́де Одушевле́нный при́сно Ца́рствующаго:// Тобо́ю бо, Влады́чице, су́щим на земли́ Бог спожи́л есть.
Кано́н Богоро́дицы, глас 3: 
Припев:

Пресвята́я Богоро́дице, спаси́ нас.
Тропарь:

Жезл из ко́рене Иессе́ова, проро́чески прозя́бши Де́ва,/ цвет Тя, Христе́, возсия́ нам:// Свят еси́, Го́споди. 
Припев:

Пресвята́я Богоро́дице, спаси́ нас.
Тропарь:

Да Боже́ственному прича́стию земноро́дныя соде́лаеши,/ от Де́вы плоть на́шу Ты, обнища́л еси́, прие́м:// Свят еси́, Го́споди.
Кано́н великому́ченицы Варва́ры, глас 2:

Припев:

Свята́я великому́ченице Варва́ро, моли́ Бо́га о нас.
Тропарь:

Уязвля́ема любо́вию Твое́ю, я́ко женихо́вою, Влады́ко, неоде́ржным стремле́нием страстоте́рпица Варва́ра все́ оте́ческое безбо́жие возненави́де.
Припев:

Свята́я великому́ченице Варва́ро, моли́ Бо́га о нас.
Тропарь:

Ни сла́дости красота́, ни цве́т добро́ты, ни бога́тство же, ни сла́дости ю́ностныя услади́ша тя́, Варва́ро сла́вная, Христу́ уневе́стившуюся, до́брая де́во.
Припев:

Свята́я великому́ченице Варва́ро, моли́ Бо́га о нас.
Тропарь:

К соверше́нным подвиго́м ничто́же яви́ся возбране́ние не́мощи же́нстей, ни ю́ность во́зраста, Христе́: неви́димою бо Твое́ю си́лою укрепля́ема.
Припев:

Пресвята́я Богоро́дице, спаси́ нас.
Богородичен:
Чи́ни удиви́шася а́нгельстии, Пречи́стая, и челове́ческая устраши́шася сердца́ о Рождестве́ Твое́м. Те́мже Тя́, Богоро́дицу, ве́рою чти́м.
Кано́н преподо́бного Иоа́нна, глас 2:

Припев:

Преподо́бне о́тче Иоа́нне, моли́ Бо́га о нас.
Тропарь:

Расточи́л еси́ бога́тство, Бо́гу взаи́м дая́, те́мже тебе́ на небесе́х угото́вася Ца́рство; но и ны́не воздая́ние, Иоа́нне, прия́л еси́ многокра́тное. (Дважды)


Сла́ва Отцу́, и Сы́ну, и Свято́му Ду́ху.
Тропа́рь:

Прему́дрости тала́нт прие́м, дея́ньми украша́я, уясни́л еси́, Иоа́нне, Це́рковь Христо́ву, его́же многоусугубля́еши, и житие́ оста́вив.


И ны́не и при́сно и во ве́ки веко́в, ами́нь.

Богоро́дичен:
Чи́ни удиви́шася а́нгельстии, Пречи́стая, и челове́ческая устраши́шася сердца́ о Рождестве́ Твое́м. Те́мже Тя́, Богоро́дицу, ве́рою чти́м.
Катава́сия:

Хор:

Пре́жде век от Отца́ рожде́нному нетле́нно Сы́ну/ и в после́дняя от Де́вы/ воплоще́нному безсе́менно,/ Христу́ Бо́гу возопии́м:/ вознесы́й рог наш,// свят еси́, Го́споди.
Ектения́ ма́лая…
Конда́к великому́ченицы Варва́ры, глас 4, подо́бен: «Вознесы́йся на Крест…»:



В Тро́ице благоче́стно пева́емому,/ после́довавши Бо́гу, страстоте́рпице,/ и́дольская притупи́ла еси́ чти́лища;/ посреде́ же по́двига страда́льчествующи, Варва́ро,/ мучи́телей преще́ния не устраши́лася еси́, мужему́дренная,/ велегла́сно пою́щи при́сно:// Тро́ицу чту́, еди́но Божество́.
И́кос:



Уневе́стившуюся Христу́ муче́нием Варва́ру,/ соше́дшеся, почти́м досто́йно:/ я́ко да, тоя́ моли́твами па́губы душетле́нныя изба́вльшеся/ и губи́тельства, тру́са и паде́жа, житие́ в ми́ре препрово́дим,/ сподо́бившеся со все́ми святы́ми, от ве́ка Бо́гу благоугоди́вшими,/ ходи́ти во све́те и пе́ти с ни́ми:/ удиви́л еси́, Спа́се, твоя́ ми́лости/ все́м челове́ком, ве́рою испове́дающим:// Тро́ицу чти́м, еди́но Божество.
Конда́к преподо́бного Иоа́нна, глас 4, подо́бен: «Вознесы́йся на Крест…»:


Песнопи́сца и честна́го Богоглаго́льника,/ Це́ркве наказа́теля и учи́теля,/ и враго́в сопротивоборца́ Иоа́нна воспои́м:/ ору́жие бо взе́м — Кре́ст Госпо́день,/ всю́ отрази́ ересе́й пре́лесть/ и я́ко те́плый предста́тель к Бо́гу// все́м подае́т прегреше́ний проще́ние.

И́кос:



Церко́вному наста́внику и учи́телю, и жерцу́,/ я́ко таи́ннику неизглаго́ланных, возопие́м согла́сно:/ и́же к Бо́гу твои́ми моли́твами отве́рзи уста́ на́ша/ и сподо́би глаго́лати словеса́ уче́ний твои́х,/ ты́ бо Тро́ице яви́лся еси́ соприча́стник,/ я́ко друго́е со́лнце облиста́я в ми́ре,/ чудесы́ и уче́нии просия́в, я́ко Моисе́й,/ в зако́не Госпо́дни поуча́яся всегда́,/ сло́вом и де́лом бы́л еси́ свети́льник// и моля́ непреста́нно все́м пода́ти прегреше́ний проще́ние.
Седа́лен великому́ченицы Варва́ры, глас 3, подо́бен: «Красоте́ де́вства…»:



В страда́нии твое́м вся́ удиви́ла еси́,/ я́ко претерпе́вши мучи́телей ра́ны,/ вяза́ния, му́ки и темни́цы, Варва́ро прехва́льная./ Те́мже и вене́ц с небесе́ тебе́ даде́ Христо́с,/ к Нему́же, возжеле́вши усе́рдно, притекла́ еси́;/ То́й благода́ть подаде́ тебе́, му́ченице,// врачева́ния источа́ти челове́ком.


Сла́ва Отцу́, и Сы́ну, и Свято́му Ду́ху.
Седа́лен преподо́бного Иоа́нна, глас 3:



Труба́ благогла́сна освяще́на, свяще́ннейше, на́м яви́лся еси́,/ песнопою́щи обра́зно уче́ния Го́спода и Спа́са конце́м,/ и твои́ми словесы́ ми́р просвети́л еси́, Иоа́нне преподо́бне,// Христа́ Бо́га моли́ дарова́ти на́м ве́лию ми́лость.


И ны́не и при́сно и во ве́ки веко́в, ами́нь.

Богоро́дичен из Мине́и, глас 3:



Боже́ственная ски́ния была́ еси́, Сло́ва,/ еди́на Пречи́стая Ма́ти Де́во, чистото́ю а́нгелы превозше́дшая;/ па́че все́х мене́, пе́рсть бы́вша,/ оскверне́на плотски́ми прегреше́ньми,/ очи́сти моли́тв Твои́х Боже́ственными вода́ми,// подаю́щи, Чи́стая, ве́лию ми́лость.
Песнь 4:

Канон Воскре́сный, глас 3: 
Хор:

Ирмос:

Положи́л еси́ к нам тве́рдую любо́вь, Го́споди,/ Единоро́днаго бо Твоего́ Сы́на за ны на смерть дал еси́./ Те́мже Ти зове́м, благодаря́ще:// сла́ва си́ле Твое́й, Го́споди.
Припев:

Сла́ва, Го́споди, свято́му Воскресе́нию Твоему́.
Тропарь:

Я́звы, Христе́, и ра́ны ми́лостивно подъя́л еси́,/ доса́ду по лани́тома ударе́ний терпя́, и долготерпели́вне оплева́ния нося́,/ и́миже соде́лал еси́ мне Спасе́ние:// сла́ва си́ле Твое́й, Го́споди.
Припев:

Сла́ва, Го́споди, свято́му Воскресе́нию Твоему́.
Тропарь:

Те́лом сме́ртным, Животе́, сме́рти причасти́лся еси́,/ стра́сти ра́ди ни́щих, и воздыха́ния убо́гих Твои́х,/ и растли́в тле́ющаго, Препросла́вленне,// всех совоскреси́л еси́, я́ко просла́вися.
Припев:

Пресвята́я Богоро́дице, спаси́ нас.
Богородичен:
Помяни́, Христе́, е́же стяжа́л еси́ ста́до стра́стию Твое́ю:/ Препросла́вленныя Твоея́ Ма́тере ми́лостивныя мольбы́ прие́м,/ и посети́в озло́бленное,// изба́ви си́лою Твое́ю, Го́споди.
Кано́н Богоро́дицы, глас 3: 
Припев:

Пресвята́я Богоро́дице, спаси́ нас.
Тропарь:

И́же поста́вивый го́ры, Влады́ко, ме́рилом Боже́ственнаго ра́зума,/ отсече́н еси́ от Де́вы Ка́мень, кроме́ рук:// си́ле Твое́й сла́ва, Человеколю́бче. 
Припев:

Пресвята́я Богоро́дице, спаси́ нас.
Тропарь:

Неду́гующее исцели́л еси́ на́ше естество́, Влады́ко,/ скоре́йшую из Де́вы сию́ соедини́в цельбу́,// Твое́ Пречи́стое, Сло́ве, Божество́.
Кано́н великому́ченицы Варва́ры, глас 2:

Припев:

Свята́я великому́ченице Варва́ро, моли́ Бо́га о нас.
Тропарь:

Из Де́вы ро́ждься, дарова́л еси́ отрокови́цам де́вам киче́ние низложи́ти льсти́ваго: те́мже добропобе́дная Варва́ра сего́ горды́ни поруга́ся.
Припев:

Свята́я великому́ченице Варва́ро, моли́ Бо́га о нас.
Тропарь:

Прама́ти, хитростьми́ льсти́ваго прельсти́вшися пе́рвее, пи́щи изгна́на бы́сть ра́йския: Варва́ра же, сему́ поруга́вшися, в небе́снем черто́зе ны́не водворя́ется.
Припев:

Свята́я великому́ченице Варва́ро, моли́ Бо́га о нас.
Тропарь:

Кресто́м Твои́м сме́рти си́лу разори́л еси́, те́мже, телесе́ отрокови́ца, Христе́, не пощаде́вши, терпи́т до́блественнейше ра́ны, Варва́ра, тве́рдым умо́м.
Припев:

Пресвята́я Богоро́дице, спаси́ нас.
Богородичен:
Тя́, приста́нище спасе́ния и сте́ну необори́му, Богоро́дице Влады́чице, вси́ ве́рнии ве́мы: Ты́ бо моли́твами Твои́ми от бе́д избавля́еши ду́ши на́ша.
Кано́н преподо́бного Иоа́нна, глас 2:

Припев:

Преподо́бне о́тче Иоа́нне, моли́ Бо́га о нас.
Тропарь:

Повеле́нию Христо́ву повину́вся, оста́вил еси́ мирску́ю красоту́, бога́тство, сла́дость, све́тлость, Его́же ра́ди, взе́м тво́й кре́ст, после́довал еси́, Иоа́нне му́дре. (Дважды)


Сла́ва Отцу́, и Сы́ну, и Свято́му Ду́ху.
Тропа́рь:

Сообнища́в обнища́вшему Христу́, челове́ческаго ра́ди спасе́ния, спросла́вился еси́, я́коже То́й обеща́ся, и сца́рствуеши же присноца́рствующему, Иоа́нне.


И ны́не и при́сно и во ве́ки веко́в, ами́нь.

Богоро́дичен:
Тя́, приста́нище спасе́ния и сте́ну необори́му, Богоро́дице Влады́чице, вси́ ве́рнии ве́мы: Ты́ бо моли́твами Твои́ми от бе́д избавля́еши ду́ши на́ша.
Катава́сия:

Хор:

Жезл из ко́рене Иессе́ева/ и цвет от него́, Христе́,/ от Де́вы прозя́бл еси́,/ из горы́, Хва́льный, приосене́нныя ча́щи,/ прише́л еси́, вопло́щся от Неискусому́жныя,/ Невеще́ственный и Бо́же:// сла́ва си́ле Твое́й, Го́споди.
Песнь 5:

Канон Воскре́сный, глас 3: 
Хор:

Ирмос:

К Тебе́ у́треннюю, всех Творцу́,/ преиму́щему всяк ум ми́рови,/ зане́ свет повеле́ния Твоя́,// в ни́хже наста́ви мя.
Припев:

Сла́ва, Го́споди, свято́му Воскресе́нию Твоему́.
Тропарь:

Судии́ непра́ведному,/ евре́йскою за́вистию пре́дан быв, Всеви́дче,/ и всей пра́ведне судя́й земли́,// Ада́ма дре́вняго изба́вил еси́ осужде́ния.
Припев:

Сла́ва, Го́споди, свято́му Воскресе́нию Твоему́.
Тропарь:

Твой мир це́рквам Твои́м, Христе́,/ непобеди́мою си́лою Креста́ Твоего́,// из ме́ртвых воскресы́й, пода́ждь, и спаси́ ду́ши на́ша.
Припев:

Пресвята́я Богоро́дице, спаси́ нас.
Богородичен:
Ски́ния Свята́я, и простра́ннейши небе́с,/ я́ко И́же во всей тва́ри Невмести́маго Сло́ва Бо́жия прие́мши,// Еди́на яви́лася еси́, Присноде́во.
Кано́н Богоро́дицы, глас 3: 
Припев:

Пресвята́я Богоро́дице, спаси́ нас.
Тропарь:

Сло́во Бо́жие Сын Твой, Де́во,/ Соде́тель Ада́ма первозда́ннаго,/ не созда́ние, а́ще и плоть одушевле́ну// Себе́ из Тебе́ созда́л есть. 
Припев:

Пресвята́я Богоро́дице, спаси́ нас.
Тропарь:

Ра́вен Отцу́ Сын Твой, Де́во,/ Сло́во Бо́жие, Ипоста́сь соверше́нна во двою́ естеству́,// Иису́с Госпо́дь, Бог соверше́н и Челове́к.
Кано́н великому́ченицы Варва́ры, глас 2:

Припев:

Свята́я великому́ченице Варва́ро, моли́ Бо́га о нас.
Тропарь:

Око́нцы треми́ ба́ни просвеща́тися повеле́вши, та́инственно написа́ла еси́ креще́ние, Варва́ро, Тро́ичным све́том души́ светоно́сное су́щее очище́ние.
Припев:

Свята́я великому́ченице Варва́ро, моли́ Бо́га о нас.
Тропарь:

Су́щаго Бо́га разже́гшися ре́вностию, лжеиме́нных бого́в скверна́вая оплева́ ли́ца, Варва́ра всехва́льная, руга́ющися отрокови́ца вне́шнему мироде́ржцу.
Припев:

Свята́я великому́ченице Варва́ро, моли́ Бо́га о нас.
Тропарь:

Неи́стовства лю́таго о́тча укло́ншуюся Варва́ру, разсту́пльшися, а́бие гора́ прия́т, я́коже дре́вле приснопа́мятную первому́ченицу Фе́клу, Христу́ чудоде́йствовавшу.
Припев:

Пресвята́я Богоро́дице, спаси́ нас.
Богородичен:
Моли́ Твоего́ Сы́на и Го́спода, Де́во Чи́стая, плене́нным избавле́ние от проти́внаго обстоя́ния, на Тя́ наде́ющимся, ми́рное дарова́ти.
Кано́н преподо́бного Иоа́нна, глас 2:

Припев:

Преподо́бне о́тче Иоа́нне, моли́ Бо́га о нас.
Тропарь:

Стра́хом Христо́вым, о́тче, утвержда́емь к Боже́ственней жи́зни, плотско́е мудрова́ние все́ покори́л еси́ ду́ху, твоя́, Иоа́нне, чу́вства очища́я. (Дважды)


Сла́ва Отцу́, и Сы́ну, и Свято́му Ду́ху.
Тропа́рь:

Очи́стив вся́кия скве́рны те́ло, и у́м, и ду́шу тщали́во, богому́дре, зарю́ прия́л еси́ трисо́лнечную, Иоа́нне, све́тлыми тя́ богатя́щую дарова́нии.


И ны́не и при́сно и во ве́ки веко́в, ами́нь.

Богоро́дичен:
Моли́ Твоего́ Сы́на и Го́спода, Де́во Чи́стая, плене́нным избавле́ние от проти́внаго обстоя́ния, на Тя́ наде́ющимся, ми́рное дарова́ти.
Катава́сия:

Хор:

Бог сый ми́ра, Оте́ц щедро́т,/ Вели́каго Сове́та Твоего́ А́нгела,/ мир подава́юща, посла́л еси́ нам:/ тем, Богоразу́мия к све́ту наста́вльшеся,/ от но́щи у́тренююще,// славосло́вим Тя, Человеколю́бче.
Песнь 6:

Канон Воскре́сный, глас 3: 
Хор:

Ирмос:

Бе́здна после́дняя грехо́в обы́де мя,/ и исчеза́ет дух мой;/ но простры́й, Влады́ко, высо́кую Твою́ мы́шцу,// я́ко Петра́, мя, Упра́вителю, спаси́.
Припев:

Сла́ва, Го́споди, свято́му Воскресе́нию Твоему́.
Тропарь:

Бе́здна ми́лости и щедро́т обы́де мя,/ благоутро́бным сни́тием Твои́м:/ вопло́щься бо, Влады́ко,// и быв в ра́бии зра́це, обожи́л еси́, с Собо́ю сопросла́вив.
Припев:

Сла́ва, Го́споди, свято́му Воскресе́нию Твоему́.
Тропарь:

Умерщвле́ние подъя́т умертви́тель,/ умерщвле́наго оживле́нно ви́дя:/ Твоего́ воскресе́ния си́и суть, Христе́, о́бразы,// и стра́сти Твоея́ пречи́стыя победи́тельная.
Припев:

Пресвята́я Богоро́дице, спаси́ нас.
Богородичен:
Пречи́стая, я́же Еди́на Созда́телю и челове́ком, па́че ума́ исхода́таившая,// Сы́на Твоего́ ми́лостива прегре́шшым рабо́м Твои́м, и побо́рника бы́ти, помоли́ся.
Кано́н Богоро́дицы, глас 3: 
Припев:

Пресвята́я Богоро́дице, спаси́ нас.
Тропарь:

Вообража́ется е́же по нам, от Нетле́нныя Де́вы,/ И́же о́бразом неразлу́чный, о́бразом быв и ве́щию,// не прело́жся Божество́м Челове́к. 
Припев:

Пресвята́я Богоро́дице, спаси́ нас.
Тропарь:

Бе́здны грехо́в, и бу́ри страсте́й, Пречи́стая, изба́ви мя:/ еси́ бо приста́нище, и бе́здна чуде́с,// ве́рою притека́ющим к Тебе́.
Кано́н великому́ченицы Варва́ры, глас 2:

Припев:

Свята́я великому́ченице Варва́ро, моли́ Бо́га о нас.
Тропарь:

Я́коже обеща́лся еси́ му́дрость дарова́ти, Спа́се, богонауче́ну, Тебе́ ра́ди стоя́щим пред суди́щем мучи́телей, ея́же му́ченица Варва́ра испо́лнися.
Припев:

Свята́я великому́ченице Варва́ро, моли́ Бо́га о нас.
Тропарь:

Безбо́жных ле́сть изобличи́ла еси́ сло́вом богому́дрым, Варва́ро сла́вная, терпе́нием же де́л мучи́телей мудрова́ния удиви́ла еси́.
Припев:

Свята́я великому́ченице Варва́ро, моли́ Бо́га о нас.
Тропарь:

Ра́нам неща́дно строга́тися, ру́бы же власяны́ми тве́рдо востира́тися Христа́ ра́ди непоро́чная страстоте́рпица те́ло предаде́.
Припев:

Пресвята́я Богоро́дице, спаси́ нас.
Богородичен:
Неискусому́жно, Де́во, родила́ еси́ и ве́чнуеши Де́ва, явля́ющи и́стиннаго Божества́, Сы́на и Бо́га Твоего́, о́бразы.
Кано́н преподо́бного Иоа́нна, глас 2:

Припев:

Преподо́бне о́тче Иоа́нне, моли́ Бо́га о нас.
Тропарь:

Просвети́вся Ду́ха благода́тию, Боже́ственных и челове́ческих зна́нием веще́й я́сно обогати́вся, тре́бующим, Иоа́нне, незави́стно препо́дал еси́. (Дважды)


Сла́ва Отцу́, и Сы́ну, и Свято́му Ду́ху.
Тропа́рь:

Подо́бне лико́м небе́сным, му́дре, Це́рковь правосла́вно украси́л еси́, ликостоя́нныя пе́сни приглаша́я Тро́ице Боговеща́нныя.


И ны́не и при́сно и во ве́ки веко́в, ами́нь.

Богоро́дичен:
Неискусому́жно, Де́во, родила́ еси́ и ве́чнуеши Де́ва, явля́ющи и́стиннаго Божества́, Сы́на и Бо́га Твоего́, о́бразы.
Катава́сия:

Хор:

Из утро́бы Ио́ну младе́нца изблева́ морски́й зверь,/ якова́ прия́т,/ в Де́ву же все́льшееся Сло́во/ и плоть прие́мшее про́йде сохра́ншее нетле́нну./ Его́же бо не пострада́ истле́ния,// Ро́ждшую сохрани́ неврежде́нну.
Ектения́ ма́лая…
Конда́к воскре́сный, глас 3,  подо́бен: «Де́ва днесь…»:



Воскре́сл еси́ днесь из гро́ба, Ще́дре,/ и нас возве́л еси́ от врат сме́ртных;/ днесь Ада́м лику́ет, и ра́дуется Е́ва,/ вку́пе же и проро́цы с патриа́рхи воспева́ют непреста́нно// Боже́ственную держа́ву вла́сти Твоея́.
И́кос: 



Не́бо и земля́ днесь да ликовству́ют,/ и Христа́ Бо́га единому́дренно да воспева́ют,/ я́ко у́зники от гробо́в воскреси́./ Сра́дуется вся тварь,/ принося́щи досто́йныя пе́сни Созда́телю всех,/ и Изба́вителю на́шему:/ я́ко челове́ки из а́да днесь, я́ко Жизнода́тель, совозве́д,/ на небеса́ совозвыша́ет,/ и низлага́ет вра́жия возноше́ния,/ и врата́ а́дова сокруша́ет// Боже́ственною держа́вою вла́сти Своея́.
Песнь 7:

Канон Воскре́сный, глас 3: 
Хор:

Ирмос:

Я́коже дре́вле/ благочести́выя три о́троки ороси́л еси́/ в пла́мени халде́йстем,/ све́тлым Божества́ огне́м/ и нас озари́,/ благослове́н еси́, взыва́ющия,// Бо́же оте́ц на́ших.
Припев:

Сла́ва, Го́споди, свято́му Воскресе́нию Твоему́.
Тропарь:

Раздра́ся церко́вная све́тлая катапета́сма, в распя́тии Соде́теля,/ сокрове́нную в Писа́нии явля́ющи ве́рным и́стину,// благослове́н еси́, зову́щим, Бо́же оте́ц на́ших.
Припев:

Сла́ва, Го́споди, свято́му Воскресе́нию Твоему́.
Тропарь:

Прободе́нным Твои́м ре́бром,/ ка́плями Богото́чныя Животворя́щия Кро́ве, Христе́,/ смотри́тельно ка́плющия на зе́млю,/ су́щих от земли́ возсозда́л еси́,// благослове́н еси́, зову́щих, Бо́же оте́ц на́ших.
Припев:

Пресвята́я Тро́ице, Бо́же наш, сла́ва Тебе.
Тро́ичен:

Ду́ха Блага́го со Отце́м просла́вим, и с Сы́ном Единоро́дным,/ Еди́но в Трие́х ве́рнии чту́ще Нача́ло, и Еди́но Божество́:// благослове́н еси́, зову́ще, Бо́же оте́ц на́ших.
Кано́н Богоро́дицы, глас 3: 
Припев:

Пресвята́я Богоро́дице, спаси́ нас.
Тропарь:

И́же сла́вы Госпо́дь, и держа́й го́рния си́лы,/ И́же со Отце́м седя́й, де́вственныма рука́ма носи́мь:// благослове́н еси́, Го́споди, Бо́же оте́ц на́ших. 
Припев:

Пресвята́я Богоро́дице, спаси́ нас.
Тропарь:

Я́ра смерть, но сию́ Тебе́ бесе́довавшую погуби́л еси́,/ от Де́вы Богоипоста́сная плоть быв:// благослове́н еси́, Го́споди, Бо́же оте́ц на́ших.
Кано́н великому́ченицы Варва́ры, глас 2:

Припев:

Свята́я великому́ченице Варва́ро, моли́ Бо́га о нас.
Тропарь:

И́же зе́млю погуби́ти и потреби́ти мо́ре мучи́тель, су́етно свире́пствуя, я́ко игра́лище, лежи́т Варва́ры отрокови́цы под нога́ми: сего́ бо попра́в, Христо́с, я́коже пти́цу ху́ду, связа́.
Припев:

Свята́я великому́ченице Варва́ро, моли́ Бо́га о нас.
Тропарь:

Ра́нами нестерпи́мыми твоему́ стру́жему те́лу всему́, обагре́ну же крове́й ка́плями, свеща́ми, претерпе́ла еси́, пали́ма по ре́бром, му́ченице всехва́льная, Христа́ благодаря́щи, Варва́ро сла́вная.
Припев:

Свята́я великому́ченице Варва́ро, моли́ Бо́га о нас.
Тропарь:

О, безчелове́чнаго и немилосе́рдаго мучи́телей суровства́ и мно́жайшаго безбо́жества! Сосцы́ бо му́ченицы, я́коже в мясосе́чнице, лю́те мечи́ отсеца́ху, у́м утвержда́ющия Подвигополо́жнику Христу́.
Припев:

Пресвята́я Богоро́дице, спаси́ нас.
Богородичен:
Святы́х святе́йшую поразумева́ем Тя́, я́ко еди́ну ро́ждшую Бо́га непреме́ннаго, Де́во нескве́рная, Ма́ти безневе́стная: все́м бо источи́ла еси́ ве́рным нетле́ние, Боже́ственным Рождество́м Твои́м.
Кано́н преподо́бного Иоа́нна, глас 2:

Припев:

Преподо́бне о́тче Иоа́нне, моли́ Бо́га о нас.
Тропарь:

Ре́вностию разжига́емь, богобо́рных ересе́й вся́кое злоу́мие возрази́л еси́ све́тлыми писа́нии, убели́в все́м я́сно дре́вле се́янная, му́дрыми, о Иоа́нне, напи́санныя то́нко. (Дважды)


Сла́ва Отцу́, и Сы́ну, и Свято́му Ду́ху.
Тропа́рь:

Те́пле обличи́л еси́ злоиме́нных ученико́в Ма́нента ху́льное нече́стие, разврати́ти покуси́вшееся Це́рковь Христо́ву, словесы́ и догма́ты твои́ми, о Иоа́нне, я́же счини́л еси́.


И ны́не и при́сно и во ве́ки веко́в, ами́нь.

Богоро́дичен:
Святы́х святе́йшую поразумева́ем Тя́, я́ко еди́ну ро́ждшую Бо́га непреме́ннаго, Де́во нескве́рная, Ма́ти безневе́стная: все́м бо источи́ла еси́ ве́рным нетле́ние, Боже́ственным Рождество́м Твои́м.
Катава́сия:

Хор:

О́троцы, благоче́стию совоспита́ни,/ злочести́ваго веле́ния небре́гше,/ о́гненнаго преще́ния не убоя́шася,/ но, посреде́ пла́мени стоя́ще, поя́ху:// отце́в Бо́же, благослове́н еси́.
Песнь 8:

Канон Воскре́сный, глас 3: 
Хор:

Ирмос:

Нестерпи́мому огню́ соедини́вшеся,/ Богоче́стия предстоя́ще, ю́ноши,/ пла́менем же неврежде́ни,/ Боже́ственную песнь поя́ху:/ благослови́те, вся дела́ Госпо́дня, Го́спода// и превозноси́те во вся ве́ки.
Припев:

Сла́ва, Го́споди, свято́му Воскресе́нию Твоему́.
Тропарь:

Раздра́ся церко́вная све́тлость,/ егда́ крест Твой водрузи́ся на ло́бнем,/ и тварь преклоня́шеся стра́хом, воспева́ющи:/ благослови́те вся дела́ Госпо́дня, Го́спода,// по́йте и превозноси́те Его́ во ве́ки.
Припев:

Сла́ва, Го́споди, свято́му Воскресе́нию Твоему́.
Тропарь:

Воскре́сл еси́ Христе́ из гро́ба,/ и па́дшаго прельще́нием, дре́вом испра́вил еси́ Боже́ственною си́лою, зову́ща и глаго́люща:/ благослови́те вся дела́ Госпо́дня, Го́спода,// по́йте и превозноси́те Его́ во ве́к.
Припев:

Пресвята́я Богоро́дице, спаси́ нас.
Богородичен:
Храм Бо́жий яви́лася еси́ Вмести́лище одушевле́нное, и Ковче́г:/ Творца́ бо челове́ком, Богороди́тельнице Пречи́стая, примири́ла еси́,/ и досто́йно вся дела́ пое́м Тя,// и превозно́сим во вся ве́ки.
Кано́н Богоро́дицы, глас 3: 
Припев:

Пресвята́я Богоро́дице, спаси́ нас.
Тропарь:

Чи́ны у́мныя, я́ко Ма́ти, превозшла́ еси́,/ и близ Бо́га бы́вши:/ благослови́м, Благослове́нная Де́во, рождество́ Твое́,// и превозно́сим во вся ве́ки. 
Припев:

Пресвята́я Богоро́дице, спаси́ нас.
Тропарь:

Добро́ту есте́ственную, красне́йшу/ показа́ла еси́, облистава́ющую плоть Божества́./ Благослови́м, Благослове́нная Де́во, рождество́ Твое́,// и превозно́сим во вся ве́ки.
Кано́н великому́ченицы Варва́ры, глас 2:

Припев:

Свята́я великому́ченице Варва́ро, моли́ Бо́га о нас.
Тропарь:

Яви́ся тебе́ Христо́с во Све́те непристу́пнем, заключе́нней, о Варва́ро, в темни́це, дерза́ти повелева́я, и ра́ны врачу́я, и ра́дость да́руя: те́мже впери́лася еси́ твоего́ Жениха́ раче́нием..
Припев:

Свята́я великому́ченице Варва́ро, моли́ Бо́га о нас.
Тропарь:

Яви́ся, Христе́, явле́нно прорече́ние Твое́ испо́лнено: оте́ц бо ча́до на сме́рть предае́т, самоде́латель же закла́ния бы́в окая́нный роди́тель Твоея́ му́ченицы. Те́мже с небесе́ огне́м истреби́ся.
Припев:

Свята́я великому́ченице Варва́ро, моли́ Бо́га о нас.
Тропарь:

А́нгел све́тел оде́ждею светови́дною тя́, Христа́ ра́ди обнаже́нную, честна́я Варва́ро, оде́яше, я́коже неве́сту, обходя́щу стра́сти: оде́жди бо, му́ченице, совлекла́ся еси́, боже́ственное прие́мши измене́ние.
Припев:

Пресвята́я Богоро́дице, спаси́ нас.
Богородичен:
Ты́ от Отца́ неразлу́чнаго, во чре́ве, богому́жно пожи́вшаго, безсе́менно зачала́ еси́ и несказа́нно родила́ еси́, Богороди́тельнице Пречи́стая: те́мже Тя́, спасе́ние все́х на́с, испове́даем.
Кано́н преподо́бного Иоа́нна, глас 2:

Припев:

Преподо́бне о́тче Иоа́нне, моли́ Бо́га о нас.
Тропарь:

Обличи́л еси́ я́ве, треблаже́нне Иоа́нне, Несто́риево разделе́ние, Севи́рово слия́ние, единово́льное пребезу́мие; ве́ру же единоде́йственну, сия́ние Правосла́вия все́м облиста́в конце́м. (Дважды)


Благослови́м Отца́, и Сы́на, и Свята́го Ду́ха, Го́спода.
Тропа́рь:

Все́я вра́г пле́велы обы́чно ерети́ческия в Це́ркви Христо́ве, сего́ поклоне́ния отмета́тися во ико́нах честны́х, но обре́те недре́млюща тя́, всеблаже́нне Иоа́нне, вся́кое се́мя зло́е искореня́юща.


И ны́не и при́сно и во ве́ки веко́в, ами́нь.

Богоро́дичен:
Ты́ от Отца́ неразлу́чнаго, во чре́ве, богому́жно пожи́вшаго, безсе́менно зачала́ еси́ и несказа́нно родила́ еси́, Богороди́тельнице Пречи́стая: те́мже Тя́, спасе́ние все́х на́с, испове́даем.
Катава́сия:

Хор:

Хва́лим, благослови́м, покланя́емся Го́сподеви, пою́ще и превознося́ще во вся ве́ки.


Чу́да преесте́ственнаго/ росода́тельная изобрази́ пещь о́браз:/ не бо, я́же прия́т, пали́т ю́ныя,/ я́ко ниже́ огнь Божества́ Де́вы,/ в Ню́же вни́де утро́бу./ Тем воспева́юще, воспое́м:/ да благослови́т тварь вся Го́спода// и превозно́сит во вся ве́ки.
Диакон: 

Богоро́дицу и Ма́терь Све́та в пе́снех возвели́чим.
Песнь Пресвято́й Богоро́дицы:
Хор:

Вели́чит душа́ Моя́ Го́спода,/ и возра́довася дух Мой о Бо́зе Спа́се Мое́м.



Честне́йшую Херуви́м/ и Сла́внейшую без сравне́ния Серафи́м,/ без истле́ния Бо́га Сло́ва ро́ждшую,/ су́щую Богоро́дицу, Тя велича́ем.


Я́ко призре́ на смире́ние рабы́ Своея́,/ се бо от ны́не ублажа́т Мя вси ро́ди.



Честне́йшую...



Я́ко сотвори́ Мне вели́чие Си́льный,/ и свя́то И́мя Его́, и ми́лость Его́ в ро́ды родо́в боя́щимся Его́.



Честне́йшую...



Сотвори́ держа́ву мы́шцею Свое́ю,/ расточи́ го́рдыя мы́слию се́рдца их. 



Честне́йшую...



Низложи́ си́льныя со престо́л, и вознесе́ смире́нныя;/ а́лчущия испо́лни благ, и богатя́щияся отпусти́ тщи.



Честне́йшую...



Восприя́т Изра́иля о́трока Своего́, помяну́ти ми́лости,/ я́коже глаго́ла ко отце́м на́шим, Авраа́му и се́мени его́, да́же до ве́ка.



Честне́йшую...
Песнь 9:

Канон Воскре́сный, глас 3: 
Хор:

Ирмос:

Но́вое чу́до и Боголе́пное:/ деви́ческую бо дверь затворе́нную/ я́ве прохо́дит Госпо́дь,/ наг во вхо́де,/ и плотоно́сец яви́ся во исхо́де Бог,/ и пребыва́ет дверь затворе́на./ Сию́ неизрече́нно// я́ко Богома́терь, велича́ем.
Припев:

Сла́ва, Го́споди, свято́му Воскресе́нию Твоему́.
Тропарь:

Стра́шно есть зре́ти Тебе́, Творца́/ на дре́ве воздви́жена, Сло́ве Бо́жий,/ пло́тски же стра́ждуща Бо́га за рабы́,/ и во гро́бе бездыха́нна лежа́ща,/ ме́ртвыя же из а́да разреши́вша:// те́мже Тя, Христе́, я́ко Всеси́льна, велича́ем.
Припев:

Сла́ва, Го́споди, свято́му Воскресе́нию Твоему́.
Тропарь:

Из тли сме́ртныя спасл еси́, Христе́, пра́отцы,/ положе́н быв во гро́бе мертв,/ и живо́т процве́л еси́, ме́ртвыя воскреси́в,/ руководи́в естество́ челове́ческое ко све́ту,/ и в Боже́ственное обле́к нетле́ние.// Те́мже исто́чника Тя све́та при́сно жива́го велича́ем.
Припев:

Пресвята́я Богоро́дице, спаси́ нас.
Богородичен:
Храм и Престо́л яви́лася еси́ Бо́жий,/ во́ньже всели́ся И́же в вы́шних сый,/ рожде́йся неискусому́жно, Всечи́стая,/ пло́ти Твоея́ не отве́рз вся́чески врата́./ Те́мже непреста́нными, Чи́стая, моли́твами Твои́ми,// язы́ки ва́рварския ско́ро до конца́ покори́.
Кано́н Богоро́дицы, глас 3: 
Припев:

Пресвята́я Богоро́дице, спаси́ нас.
Тропарь:

Сы́тость Твои́х похва́л, Де́во,/ благочести́вым ве́рным отню́д не быва́ет:/ жела́нием бо жела́ние при́сно Боже́ственное, и Духо́вное прие́млюще,// я́ко Ма́терь Бо́жию, велича́ем. 
Припев:

Пресвята́я Богоро́дице, спаси́ нас.
Тропарь:

Положи́л еси́ нам непосты́дную Моли́твенницу,/ Тебе́ ро́ждшую, Христе́./ Тоя́ мольба́ми Ми́лостива подае́ши нам Ду́ха, Пода́теля бла́гости,// от Отца́ Тобо́ю происходя́ща.
Кано́н великому́ченицы Варва́ры, глас 2:

Припев:

Свята́я великому́ченице Варва́ро, моли́ Бо́га о нас.
Тропарь:

Сла́вную иму́щи прия́ти кончи́ну мече́м, Варва́ро, муче́ния твоего́, со Иулиани́ею венце́в му́ченических сподо́бльшися, гла́с Боже́ственный услы́шала еси́, исполня́ющий моле́ния твоя́.
Припев:

Свята́я великому́ченице Варва́ро, моли́ Бо́га о нас.
Тропарь:

Твоему́ сочета́вшися ны́не Всецарю́, Жениху́ Христу́, облиста́ющися сла́вою, Варва́ро, Боже́ственнаго све́та в небе́сных черто́зех, певцы́ твоя́ назира́й, страсте́й изменя́ющи и приводя́щи живу́щему Бо́гу.
Припев:

Свята́я великому́ченице Варва́ро, моли́ Бо́га о нас.
Тропарь:

Исполня́я твое́ проше́ние, Варва́ро страстоте́рпице, Христо́с врачева́ния подае́т соверша́ющим твою́ ве́рою ле́тнюю па́мять, я́ко и́стинно морски́й песо́к, твоя́ превзыдо́ша благосла́вная чудоде́йства.
Припев:

Пресвята́я Богоро́дице, спаси́ нас.
Богородичен:
Черто́г была́ еси́ и́же па́че ума́ воплоще́ния Сло́ва, Де́во Богороди́тельнице, оде́яна сла́вою доброде́телей и испещре́на. Те́м Тя́, Всенепоро́чная, Богоро́дицу возвеща́ем.
Кано́н преподо́бного Иоа́нна, глас 2:

Припев:

Преподо́бне о́тче Иоа́нне, моли́ Бо́га о нас.
Тропарь:

Научи́л еси́ вся́ церко́вныя пе́ти сы́ны правосла́вно еди́ницу в Тро́ице честну́ю, воплоще́ние же Сло́ва Боже́ственное богосло́вити я́ве, Иоа́нне, уясня́я неудобопости́жная мно́гим во Свяще́нных Писа́ниих. (Дважды)


Сла́ва Отцу́, и Сы́ну, и Свято́му Ду́ху.
Тропа́рь:

Святы́х чи́ны песносло́вив, преподо́бне, чи́стую Богоро́дицу, Христо́ва Предте́чу, та́же апо́столы, проро́ки с по́стники и му́дрыя учи́тели, пра́ведники и му́ченики, в те́х ны́не водворя́ешися ски́ниих.


И ны́не и при́сно и во ве́ки веко́в, ами́нь.

Богоро́дичен:
Черто́г была́ еси́ и́же па́че ума́ воплоще́ния Сло́ва, Де́во Богороди́тельнице, оде́яна сла́вою доброде́телей и испещре́на. Те́м Тя́, Всенепоро́чная, Богоро́дицу возвеща́ем.
Катава́сия:

Хор:

Та́инство стра́нное ви́жу и пресла́вное:/ Не́бо – верте́п, Престо́л Херуви́мский – Де́ву,/ я́сли – вмести́лище,/ в ни́хже возлеже́ Невмести́мый – Христо́с Бог,// Его́же, воспева́юще, велича́ем.
Ектения́ ма́лая…
Диа́кон: 

Свят Госпо́дь Бог наш…
Ексапостила́рий воскре́сный шестой:


Показу́я, я́ко челове́к еси́ Спа́се, по существу́,/ посреде́ став воскре́с от гро́ба,/ и бра́шна сопричасти́лся еси́,/ учи́л еси́ креще́нию покая́ния./ А́бие же к Небе́сному возне́слся еси́ Отцу́,/ и ученико́м Уте́шителя посла́ти обеща́л еси́, Пребоже́ственный Богочелове́че.// Сла́ва Твоему́ воста́нию.
Свети́лен великому́ченицы, подо́бен: «Жены́, услы́шите…»:


Я́ко ши́пок красне́йший,/ из терно́внаго израсла́ еси́ ко́рене, де́во Варва́ро,/ же́ртвою, му́ченице, свяще́ннаго страда́ния обагри́вшися кро́вию.// И ны́не боже́ственную твою́ па́мять соверша́ющия любо́вию, спаса́й от бе́д.


Сла́ва Отцу́ и Сы́ну и Свято́му Ду́ху. 
Свети́лен преподо́бного:


Я́ко Боже́ствен све́т, о́тче на́ш, Це́ркви возсия́л еси́,/ пе́ний твои́х сию́ све́тлостию облиста́в/ и све́том нра́ва твоего́, и́мже Христо́вы догма́ты явля́еши укра́шены,// к Нему́же не преста́й о на́с моля́ся, Иоа́нне.


И ны́не и при́сно и во ве́ки веко́в. Ами́нь.
Богоро́дичен воскре́сного ексапостила́рия:


И́стинный мир Ты, Христе́, к челове́ком Бо́жий,/ мир Твой дая́, по воста́нии ученико́м,/ пристра́шны показа́л еси́ я́,/ мня́щия дух ви́дети:/ но ути́шил еси́ мяте́ж души́ их,/ показа́вый ру́це и но́зе Твои́./ Оба́че не ве́рующим еще́,/ бра́шен причаще́нием, и уче́ний воспомина́нием,/ отве́рзл еси́ их ум, е́же разуме́ти Писа́ния:/ и́мже и О́тческое обетова́ние обеща́в, и благослови́в я́,/ отступи́л еси́ на не́бо./ Те́мже с ни́ми покланя́емся Тебе́,// Го́споди, сла́ва Тебе́.

